
Goeie Nuus Taxi-Bediening

‘n Klompie lidmate van die Ring van Pietermaritzburg se NG Kerk-familie (VGK, RCA en NGK) het uitgereik na ‘n Taxi-staanplek in die middestad van Pietermaritzburg en het dit baie positief beleef. Dit sal binnekort herhaal word, sê ds Magdaleen Sadie vertel meer.
GNTB-Uitreik in Pietermaritzburg

Die ring van Pietermaritzburg het verlede naweek ‘n uitreikgeleentheid na die middestad geloods.  Onder ons klompie was 4 persone van die Reformed Church in Africa (RCA), 3 persone van die VGK en 7 persone van die NGK.  Ons het Vrydagaand ontmoet ter voorbereiding.  Sommige van ons was reeds by ‘n soortgelyke geleentheid, maar ander van ons het nie geweet presies wat om te verwag nie.

Rev Francis van die RCA en br Eugene Joubert het die aanvoorwerk gaan doen en vir ons gaan reël om ‘n ‘stasie’ by ‘n ‘taxi-rank’ te kry.  Hulle het ons sommer gou-gou vertel van gebedsverhoring wat hulle beleef het met die kry van die regte staanplekkie en hoe hulle dit as ‘n wonderlike bestiering beleef het dat hulle by die hoof van al die taxi-staanplekke in Pietermaritzburg uitgekom het.  Mnr Dlamini (die hoof) het  dadelik sy toestemming vir ons uitreik gegee, met die opmerking: “You cannot stop the Word of God”.
Saterdagoggend het ons eers die Here se seën op die verrigtinge gevra en toe is ons sak en pak (toegerus met GNTB-CD’s en Bybels) na die ‘tax-rank’ langsaan (nogal die grootste een in Pmb!)

Sjoe, sal jy ook seker dink.  Wat besiel jou om vrywilliglik na so ‘n plek te gaan?  Ek kan ook aan baie goeie redes dink om so ver as moontlik van so ‘n plek af weg te bly, maar die goeie nuus (vir my) daardie oggend, was dat ek nie eers een van daardie redes (om weg te bly) daar gesien of beleef het nie.  Tot my uiterste verbasing was die plek skoon en netjies.  Die taxi’s het almal ordelik gestaan en wag vir passasiers en dan na hul bestemming vertrek.  Ek moet ook by sê: dis baie stiller daarbinne as wat dit van buite af voorkom.

Dit was vir my persoonlik ‘n baie ‘humbling’ ervaring.  Hier kom ons aan asof óns die evangelie nou hier in die donker gaan laat vlamvat, maar dis toe glad nie die geval nie! Almal met wie ek gepraat het was oop en vriendelik.  Die meeste gaan ook self kerk toe.  Nie eenmaal het hulle skeef na my (as wit vrou) gekyk nie.  Dit het nie eenmaal vir my gevoel of hulle wonder hoekom ek daar is nie.  Ek het ook glad nie bang of bedreig gevoel (soos mens sou verwag om te voel) nie.
Sjoe, ek kan nog lank aangaan oor wat die ervaring vir my beteken het, maar ek sal afsluit deur net nog dít te sê:  Al het ons nou wel nié die evangelie in die donker ingevat nie.  Al het nie een enkele mens daardie oggend tot bekering gekom nie - as hierdie gebaar van ons iets gedoen het ten opsigte van herstel in verhoudings in ons land, dan was dit in my oë geslaagd.
Ek wil regtig ‘n beroep doen op julle:  As jy hierdie jaar nét een ding wil doen wat jy nog nooit vantevore gedoen het nie: Gaan saam met ‘n uitreik! Ek belowe vir jou ‘n ongelooflike belewenis wat al jou slegste verwagtinge sal kelder en al jou grootste verwagtinge by verre sal oortref!
Goeie Nuus?  Verseker! God se evangelie loop hom voor ons uit!  Hy het die grootste werk alreeds gedoen, nou moet ons net volg in Sy spoor.

Magdaleen Sadie









